
४ सर्गः ।
११
देलरामाकथासारः।







हृद्गतं वद ममाधुना भृशं कौतुकं मम किलात्र वर्तते ।

वेद्म्यहं सकलबुद्धिचेष्टितं तद्ब्रवीमि हितकाम्यया तव ॥ ५॥

सोऽभ्यधादिति निशम्य भारती वृद्धयोषितमिमामथो वणिक् ।

मातरत्र तव किं वदाम्यहं स्त्रीमनो हि तरलं प्लवंगवत् ॥ ६॥

आययाविह निजात्पदाच्चयुतः कोऽपि भूमिपतिरम्बिके पुरा ।

सेयमस्य दयिता मदन्तिके जातुचिद्यधित रत्नविक्रयम् ॥ ७ ॥

तत्ततः प्रभृति जातसंस्तवा मां सदैव भजतेऽनुरागिणी ।

नैव मुञ्चति कदाचिदप्यसौ स्नेहबन्धमनिवारितं मयि ॥ ८ ॥

तत्स्वकीयधनसंचयाद्ययं नित्यमेव कुरुते निरन्तरम् ।

मामकं न हि तु किंचिदेव गृह्णाति वित्तमपि कल्पितार्थना ॥९॥

भारतीमिति निशम्य सा ततस्तं जगाद जरती वणिक्पतिम् ।

पुत्र चेदतिघनानुरागिणी सा भवत्यपि भवत्यनारतम् ॥ १० ॥

तत्स्वगेहविहगीं निहत्य चेत्त्वामुपानयति भोक्तुमद्य सा।

मन्यते तदतिविस्मयान्मया प्रेम पूर्णमतिमात्रशोभनम् ॥ ११ ॥

सोऽब्रवीदिति निशम्य तामथो मातरत्र बत को हि संशयः ।

यत्र दुर्लभसुपीनमेष मां शासनं तु कृपयानयात्र किम् ॥ १२ ॥

साप्यभाषत विहस्य शाकिनी तत्त्वमत्र न हि वेत्सि नन्दन ।

विस्मयप्रदमिहाद्य विद्यते कारणं न वितथं मयोच्यते ॥ १३ ॥

तन्निशम्य गुरुजातकौतुकः सोऽत्र सार्थपतिरुच्चकैस्ततः ।

पक्षिणीपिशितभक्षणोद्यतस्तत्प्रतीक्षणरतोऽभवत्तदा ॥ १४ ॥

सा जगाम नरनाथवल्लभा सार्थवाहनिकटं तदन्तरे ।

सोत्सुका प्रचुरहर्षमानसा भोज्यपानभृतभाण्डधारिणी ॥ १५ ॥

तां विलोक्य स पराङ्मुखोऽभवन्नैव किंचिदपि चावदत्ततः ।

संजहार च तदाननोत्सुका दृष्टिमुच्चतरमन्युमानभूत् ॥ १६ ॥

सा तथाविधमवेक्ष्य तं प्रियं जारमाह समुपेत्य तत्क्षणम् ।

भूतले विविधभोज्यसंभृतस्थापिताभिनवभाण्डसंचया ॥ १७ ॥

